
Beynəlxalq Sülh Günündə Ermənistanın yeni təxribatı 

21 sentyabrın Beynəlxalq Sülh 
Günü kimi qeyd edilməsi barədə 
qərar isə 28 sentyabr 2001-ci ildə Baş 
Assambleyanın 55-ci sessiyasında 
qəbul olunub. BMT Baş Assambleya-
sı 21 sentyabrı bütün dünyada zorakı-
lıqdan imtina və atəşkəs günü olaraq 
elan edib. Bütün ölkələrə həmin 
gündə hərbi əməliyyatları dayandır-
maq təklif olunub. Hər il sentyabrın 
21-də ənənəvi olaraq Sülh zənginin 
yanında bu günlə bağlı müxtəlif 
tədbirlər keçirilir. BMT-nin Baş katibi 
burada dünya xalqlarına müraciət 
edir, sonra zəngi çalır. Bundan sonra 
bir dəqiqəlik sükut elan olunur və 
ardınca Təhlükəsizlik Şurasının sədri 
çıxış edir. 

2020-ci ildə bəşəriyyət bir daha 
əmin oldu ki, insanlar bir-birinə 
düşmən deyillər. Bizim ümu-
mi düşmənimiz sağlamlığımızı, 
təhlükəsizliyimizi və həyat tərzimizi 
təhdid edən dəhşətli koronavirusdur. 
COVID–19 pandemiyası bizə bir daha 
xatırlatdı ki, dünyanın bir tərəfində 
baş verənlər o biri tərəfində də insan-
lara ciddi zərər vura bilir. Ona görə də 
BMT-nin Baş katibi Antonio Quterreş 
dünyadakı bütün münaqişə tərəflərinə 
müraciət edərək Sülh Günündə 
silahları yerə qoymağa və güclərini 
qlobal bəla olan pandemiyaya qarşı 
yönəltməyə çağırdı.

Amma, təxminən, 30 ildən bəri 
Azərbaycan ərazilərinin böyük bir 
hissəsini işğal altında saxlayan, BMT 
Təhlükəsizlik Şurasının bu işğal fakt-
larının aradan qaldırılması ilə bağlı 
qəbul etdiyi 4 qətnaməni indiyədək 
yerinə yetirməyən Ermənistan, məhz, 

sentyabrın 21-də – Beynəlxalq Sülh 
Günündə Azərbaycanla sərhəddə 
yeni təxribat törətməkdən çəkinmədi 
və nəticədə bir hərbçimiz həlak oldu. 
Azərbaycan Müdafiə Nazirliyinin 
bununla bağlı yaydığı məlumatda 
bildirilir ki, Ermənistan–Azərbaycan 
dövlət sərhədinin Tovuz rayonu 
istiqamətində düşmənin növbəti 
təxribatı nəticəsində Azərbaycan Or-
dusunun kiçik çavuşu, üç oğul atası 
Elşən Əli oğlu Məmmədov şəhid olub. 

21 sentyabr Beynəlxalq Sülh 
Günü ilə bağlı Azərbaycan Respub-
likası Dağlıq Qarabağ bölgəsinin 
azərbaycanlı icması da bəyanat 
yayıb. Bu sənəddə də təəssüf 
hissi ilə qeyd edilir ki, Ermənistan 
belə əlamətdar bir gündə də bütün 
beynəlxalq ictimaiyyətin və nüfuzlu 
təşkilatların ziddinə olaraq, nəinki 
silahı yerə qoymur, hətta insan qanı 
tökməkdən də çəkinmir. Bəyanatda 
bildirilir ki, bu gün BMT tərəfindən 
1981-ci ildə dünyada sülh və bir-
lik ideallarını gücləndirmək üçün 
Beynəlxalq Sülh Günü kimi təsis 
edilib. Təəssüflər olsun ki, COVID–19 
pandemiyası səbəbindən artan qlobal 
təlatümlər fonunda bu dəyərləri 
gücləndirmək əvəzinə, onsuz da 
zəifləmiş beynəlxalq təhlükəsizliyi 
təhdid altına alan sülh defisitinin şa-
hidi oluruq. BMT Baş Katibinin qlobal 
atəşkəs çağırışı etdiyi, dünyanın dörd 
bir tərəfində müharibə edən tərəfləri 
vahid düşmənə – koronavirusa qarşı 
birlikdə mübarizə aparmağa, silah-
larını yerə qoymağa səslədiyi bir 
vaxtda Ermənistan bu çağırışa məhəl 
qoymadan öz işğalçı planlarını həyata 

keçirmək cəhdlərini davam etdirir.
İcma daha sonra xatırladır ki, 

bu il iyulun 12-də, məhz pande-
miya dövründə Ermənistan həyati 
əhəmiyyətli kommunikasiya xətlərinin 
keçdiyi yeni Azərbaycan ərazilərini 
ələ keçirmək üçün hücuma başla-
mışdı. Bu, son 30 ildə Ermənistanın 
Azərbaycana qarşı bitməyən 
təcavüzünün davamı idi. 1988-ci ildən 
başlayan bu təcavüz nəticəsində 
Azərbaycan ərazilərinin beşdə biri 
Ermənistanın işğalı altındadır və bir 
milyona yaxın yurdlarından didərgin 
salınmış azərbaycanlı əhali öz əzəli 
torpaqlarına, ata-baba yurdlarına geri 
dönə bilmir.

Hazırda isə təcavüzkar 
Ermənistan işğal etdiyi Azərbaycan 
ərazilərində möhkəmlənmək üçün 
qanunsuz yaşayış məskənləri salır. 
Beynəlxalq hüquq normalarını saya 
salmayan bu ölkə, hətta, bu yaxın-
larda Beyrut limanında baş verən 
dəhşətli partlayışdan belə öz mənfur 
əməllərini həyata keçirmək üçün 
sui-istifadə edərək, qatı terrorçu 
dəstələrinin erməni ailələri adı altında 
Livandan işğal olunmuş Azərbaycan 
ərazilərinə köçürülməsinə başlayıb. 
Bu cəhdlər beynəlxalq humanitar hü-

ququn kobud şəkildə pozulması, çox 
ciddi müharibə cinayətləridir.

Ermənistanın baş nazirinin həyat 
yoldaşı Anna Akopyan isə bir yan-
dan riyakarcasına sülh çağırışları 
edir, digər tərəfdən işğal olunmuş 
Azərbaycan ərazilərində erməni qa-
dınları üçün hərbi təlim keçir. Belə bir 
sual doğur: Ermənistanın “sülhsevər” 
baş nazirinin “sülhsevər” xanımı 
başqa bir ölkənin ərazisində hərbi 
forma geyinərək, o ölkənin xalqına 
silah yönəltsəydi, Avropa ölkələri 
susardımı?!

Bir daha qeyd etməliyik ki, 
Ermənistan Beynəlxalq Sülh 
Günündə də Azərbaycan ərazisində 
qan tökdü. Bu ölkənin beynəlxalq 
qayda-qanunlara hörmətsiz yanaşdı-
ğı bir daha təsdiq olundu. Axı daha 
nələr baş verməlidir ki, BMT, ATƏT, 
onun Minsk qrupu bu ölkəyə qarşı 
layiq olduğu tədbirləri görsün?! Bu 
ölkəyə siyasi, iqtisadi sanksiyalar 
tətbiq olunmalıdır. Əks halda, regio-
nal təhlükəsizliyi qoruyub saxlamaq 
mümkün olmayacaq.

Paşa ƏMİRCANOV,  
“Xalq qəzeti”

Azərbaycanın Baş Prokurorluğu 
Ermənistan silahlı qüvvələri bölmələrinin 

təxribatları ilə bağlı məlumat yayıb
AZƏRTAC xəbər verir ki, bu barədə işğal-

çı Ermənistanın son təxribatları ilə bağlı Baş 
Prokurorluğun mətbuat xidmətinin yaydığı 
məlumatda qeyd olunub. 

Məlumatda bildirilib ki, işğalçı ölkənin 
silahlı qüvvələrinin təxribat xarakterli hücum-
ları, atəşkəs rejimini pozması və Azərbaycan 
Silahlı Qüvvələrinin hərbi qulluqçularına qarşı 
törətdiyi cinayətlər sülh prosesinin üzərindən 
xətt çəkməklə, beynəlxalq hüququn norma 
və prinsiplərinə, eləcə də, BMT Təhlükəsizlik 
Şurasının qətnamə və qərarlarına  qarşı açıq 
hörmətsizlik xarakteri daşıyır.

Təcavüzkar əməllərini həyata keçirməklə, 
sülh və insanlıq əleyhinə olan cinayətlər 
törətməyi davam etdirən Ermənistan silahlı 
qüvvələri tərəfindən atəşkəs rejimi növbəti 
dəfə pozularaq 2020-ci il sentyabrın 20-də 
saat 17 radələrində Tovuz rayonunun Ağdam 
kəndi ərazisində yerləşən döyüş postuna 
odlu silahdan atəş açılıb. Nəticədə əsgər 
Qurbanov Qurban Azad oğlu “sağ çiyin 
nahiyəsinin kor qəlpə yarası” xəsarəti alıb.

Faktla bağlı Şəmkir Hərbi Prokurorlu-
ğunda Azərbaycan Respublikası Cinayət 
Məcəlləsinin 100.2-ci (təcavüzkar müharibəni 

aparma) və 29, 120.2.12-ci (milli, irqi, dini 
ədavət və ya düşmənçilik niyyəti ilə qəsdən 
adam öldürməyə cəhd) maddələri ilə cinayət 
işi başlanıb.

Bundan başqa, Ermənistan silahlı 
qüvvələrinin bölmələri təcavüzkar niyyətini 
nümayiş etdirməyə davam edərək sentya
brın 21-də saat 09 radələrində Tovuz rayonu 
istiqamətində atəşkəs rejimini kobud şəkildə 
pozaraq mövqelərimizi atəşə tutub. Düşmən 
hücumunun qarşısını alarkən Azərbaycan Or-
dusunun müddətdən artıq həqiqi hərbi xidmət 
hərbi qulluqçusu Məmmədov Elşən Əli oğlu 
şəhid olub.

Faktla bağlı Şəmkir Hərbi Prokurorlu-
ğunda Azərbaycan Respublikası Cinayət 
Məcəlləsinin 100.2-ci (təcavüzkar müharibəni 
aparma) və 120.2.12-ci  (milli, irqi, dini ədavət 
və ya düşmənçilik niyyəti ilə qəsdən adam 
öldürmə) maddələri ilə cinayət işi başlanıb.

Ermənistan silahlı qüvvələrinin hərbi 
qulluqçularının beynəlxalq hüquq norma-
ları çərçivəsində məhkəmə məsuliyyətinə 
verilmələri məqsədilə Azərbaycan Respubli-
kasının Baş Prokurorluğu tərəfindən zəruri və 
institusional tədbirlər görüləcək. 

Pompeo: ABŞ Dağlıq Qarabağ münaqişəsi 
üzrə danışıqların həmsədrlərin himayəsi 

altında bərpasına çağırır 
��  ABŞ-ın Dövlət katibi Mayk Pompeo bildirib ki, ABŞ Dağlıq Qarabağ 

münaqişəsi üzrə predmet danışıqların ATƏT Minsk qrupu həmsədrlərinin 
himayəsi altında tez bir zamanda bərpasına çağırır.

Pompeo deyib: “Biz, əvvəlki kimi Dağ-
lıq Qarabağ münaqişəsinin sülh yolu ilə 
tənzimlənməsi üzrə kömək göstərməyə 
sadiqik və tərəfləri qətiyyətlə Minsk qrupu 
həmsədrlərinin himayəsi altında predmet 
danışıqlarını tez bir zamanda bərpa etməyə 
çağırırıq”.

Qeyd edək ki, 1988-ci ildə Ermənistan 
Azərbaycana qarşı ərazi iddialarına başlayıb. 
Bir müddət sonra isə Ermənistan tərəfindən 
Azərbaycan ərazilərinə hərbi təcavüz 
başlandı. Dağlıq Qarabağ və ətraf 7 rayon – 
Azərbaycan ərazisinin 20 faizi – Ermənistan 
silahlı qüvvələri tərəfindən işğal olunub. Bu 
işğal faktı hələ də davam edir.

1994-cü ilin mayında tərəflər atəşkəs 
rejiminə nail olublar. O dövrdən bu günə 
kimi ATƏT-in Minsk qrupunun himayəsində– 

Rusiya, Fransa və ABŞ-ın həmsədrliyi ilə 
nəticəsiz sülh danışıqları davam edir. İşğal 
olunmuş Dağlıq Qarabağ və ətraf rayonların 
azad edilməsi haqqında BMT Təhlükəsizlik 
Şurasının qəbul etdiyi dörd qətnamə isə 
Ermənistan tərəfindən bu günədək icra olun-
mayıb.

Bu gün tərəqqipərvər bəşəriyyət dünyada Beynəlxalq Sülh 
Gününü qeyd edir. Bu günün bütün dünya xalqları tərəfindən 
qeyd edilməsi barədə qərar 30 noyabr 1981-ci ildə BMT Baş 
Assambleyasının 36-cı sessiyasında qəbul olunub. Əvvəlcə 
həmin gün sentyabrın üçüncü çərşənbə axşamı – BMT Baş 
Assambleyasının illik sessiyasının açılışı günü bayram edilməyə 
başlayıb.

Ermənistan yeni təxribat planları hazırlayaraq əsl niyyətinin münaqişənin 
sülh vasitəsilə həlli deyil, Azərbaycan torpaqlarının qanunsuz işğalının davam 
etdirilməsi olduğunu nümayiş etdirməkdədir. Ermənistan tərəfinin cəbhədə 
törətdiyi təxribatlar və cinayətlər işğalçı ölkənin nəinki danışıqlar aparmağa, 
əksinə təcili eskalasiya yaratmaq niyyətindən xəbər verir.

Bəzi beynəlxalq təşkilatların quduzlaşdırdığı 
Ermənistan ordusunun təxribatlarına son qoyulmalıdır   

Bu il iyulun 12-də 
Ermənistan silahlı 
qüvvələrinin bölmələrinin  
təxribata əl ataraq 
Azərbaycan – Ermənistan 
dövlət sərhədinin Tovuz 
rayonunun Ağdam kəndi 
istiqamətində mövqelərimizi 
ələ keçirmək məqsədilə 
artilleriya atəşindən istifadə 
edərək hücuma keçərkən  
vurduğu zərər aradan qal-
dırılmamış yenidən həmin 
istiqamətdə silahlı əməliyyata 
başlaması təsadüfi deyil. 

Onları müharibəyə təhrik 
edənlər var.  Artıq beynəlxalq 
ictimaiyyətə də bəllidir 
ki, Ermənistan ordusu 
Azərbaycan Silahlı Qüvvələri 
qarşısında çox zəif və cılızdır. 
Onlar ordumuzun gücünə 
yaxşı bələddirlər. 

Ermənistan ordusunun 
hərbi təxribatı  ilk hadisə 
deyil. Son bir neçə ay 
ərzində belə  hərbi 
təxribatlar nəticəsində cəbhə 
bölgələrində Azərbaycan 
hərbçiləri, mülki şəxslər 

həlak olmuşlar. Özlərini 
insan hüquq və azadlıqları-
nın müdafiəçisi kimi təqdim 
edən beynəlxalq təşkilatlar, 
xüsusilə Ermənistan – 
Azərbaycan, Dağlıq Qarabağ 
münaqişəsinin nizamlanma-
sında vasitəçilik missiyasını 
üzərinə götürmüş  ATƏT-in 
Minsk qrupu həmsədrləri  qu-
duzlaşmış ermənilərin  elan 
olunmamış müharibəsinə,  
hərbçiləri və mülki əhalini 
qətlə yetirmələrinə, yaşayış 
məntəqələrinə ciddi zərər 

vurmalarına nə vaxta qədər 
susacaqlar?  Dünya birliyində 
mövcud olan ikili standartlar,  
faşizm ideologiyası üzərində 
köklənmiş Ermənistan 
dövlətinə havadarlıq regionda  
münaqişənin daha da  alov-
lanmasına rəvac verir.   

Sentyabırın 21 -də 
beynəlxalq səviyyədə 
tanınmış  Ermənistan – 
Azərbaycan  sərhədinin  res-
publikamıza məxsus Tovuz 
rayonu istiqamətində  işğalçı 
ölkənin  silahlı qüvvələrinin  
növbəti təxribata əl ataraq, 
sərhədboyu kəndləri iriçaplı 
atıcı silahlardan atəşə tutma-

sı, həm də bəzi beynəlxalq 
təşkilkatların siyasi riya-
karlığının  göstəricisidir. 
Beynəlxalq təşkilatların 
münaqişənin həllinə dair 
bəyanatlarının  ardınca bu 
qanlı təxribatın törədilməsi 
Ermənistan rəhbərliyinin əsl 
niyyətinin sülh yox, hərbi 
təcavüzün davam etdirilməsi 
olduğunu göstərir. Beynəlxalq 
təşkilatlar, o cümlədən, 
ATƏT-in Minsk qrupu 
həmsədrləri Ermənistan ordu-
sunun  sərhədboyu ərazilərdə  
törətdiyi bu qanlı cinayətdə 
işğalçı ölkə ilə bərabər   
məsuliyyət daşıyırlar. Söz yox 
ki, düşmən tərəfi bu dəfə də 
layiqli cavabını alacaq. Ancaq 
beynəlxalq təşkilatlar da 
siyasi riyakarlğa son qoyma-
lıdırlar.

Mehman İSMAYILOV, 
YAP Səbail rayon təşkilatı 

sədrinin müavini, 
politoloq

Biz, Qarabağ müharibəsi veteranları Ali Baş 
Komandanın hücum əmrinə hazırıq 

Prezidentin müsahibədə 
səsləndirdiyi dəyərli fikir və 
bəyanatlar ölkə ictimaiyyətinin 
ən müxtəlif təbəqələrinin 
nümayəndələri tərəfindən 
dərin razılıq hissi ilə qarşılanıb. 
Azərbaycan Vətən Müharibəsi 
Veteranları İctimai Birliyinin sədri, 
keçmiş döyüşçü Füzuli Rzaquli-
yev bu barədə fikirlərini bizimlə 
bölüşərək dedi:

–Mən möhtərəm Prezidentin 
müsahibəsini televiziyadan böyük 
maraqla izlədim. Dövlətimizin baş-
çısı dərin əminlik hissilə bildirdi ki, 
Dağlıq Qarabağ xalqımızın  tarixi 
torpağıdır və biz mütləq o torpaqla-
ra qayıdacağıq. Çünki haqq-ədalət 

bizim tərəfimizdədir. Bizim başqa 
ölkələrin torpağında gözümüz 
yoxdur, öz torpağımızı da heç kimə 
verən deyilik.

Mən Qarabağ müharibəsi 
iştirakçısıyam. Yağı düşmənə qarşı 
ən ağır döyüşlərdə iştirak etmişəm. 
Ermənilər öz xarici havadarlarının 
köməyi ilə bizim torpaqlarımızın bir 
hissəsini işğal ediblər. Lakin, bu, 
müvəqqəti haldır. Azərbaycan xalqı 
heç vaxt işğal faktı ilə razılaşmayıb 
və razılaşa da bilməz. 

İşğalçı Ermənistan unudur ki, 
bu gün onun qarşısında həm hərbi, 
həm də iqtisadi cəhətdən dəfələrlə 
güclü və qüdrətli olan müstəqil 
Azərbaycan dövləti və xalqı da-

yanır. Ən başlıcası, bu gün Milli 
Ordumuzun əsgər və zabitlərinin 
qələbə əzmi və döyüş ruhu olduqca 
yüksəkdir.   

Azərbaycan Prezidenti 
sözügedən müsahibədə xüsu-
si vurğulayıb ki, xalqımız heç 
vaxt özünün tarixi torpaqlarında 
ikinci erməni dövlətinin yaradıl-
masına imkan verməyəcək. Qoy 
Ermənistan hökuməti yaddan 
çıxarmasın ki, Milli Ordumuz  şanlı 
2016-cı il Aprel döyüşləri, eləcə 
də bu il iyulun 12-də sərhədin 
Tovuz istiqamətində olduğu kimi, 
düşmənə öz gücünü və qüdrətini 
hər an  nümayiş etdirməyə hazır-
dır. 

Bu günlərdə başçılıq etdiyim 
qurumun ofisinə keçmiş döyüşçü 
dostlarım tez-tez baş çəkirlər. On-
ların hər biri yenidən silaha sarılıb 
Vətən torpaqlarının azad edilməsi 
uğrunda döyüşlərə atılmağa hazır-
dır. Bəli, biz Qarabağ müharibəsi 
əlilləri, veteranları Azərbaycan Res-
publikası Silahlı Qüvvələrinin Ali 
Baş Komandanının hücum əmrinə 
müntəzirik. 

Söhbəti qələmə aldı: 
M.HACIXANLI,   

“Xalq qəzeti” 

Tovuz hadisələrinin üç ayı tamam olar-olmaz  Ermənistan silahlı qüvvələri  
yenidən həmin ərazidə təxribat törətmək niyyətinə düşüblər. Bu, artıq iş-
ğalçı ölkənin baş naziri Nikol Paşinyanın  müharibə niyyətində olduğunun 
açıq təzahürüdür.  Son hadisələr bir daha təsdiqləyir ki, Ermənistan və onun 
rəhbəri faşizm ideologiyasına hüsn-rəğbətini gizlətmir, sanki  dinc əhalinin 
qətlə yetirilməsindən zövq alır.  Budəfəki təxribat zamanı da bir hərbçimizi 
itirdik. Beynəlxalq təşkilatların  Ermənistanın elan olunmamış müharibəyə 
başlamasına laqeyd yanaşması  işğalçı ölkəni tamamilə quduzlaşdırıb. Hesab 
edirəm ki, faşizm ideologiyasının tərəfdarlarına havadarlıq edənlərin özləri  də 
bu ideologiyaya hüsn – rəğbət bəsləyənlərdir. 

Xəbər verildiyi kimi, Azərbaycan 
Respublikasının Prezidenti İlham 
Əliyev sentyabrın 19-da Heydər 
Əliyev adına Bakı Dərin Özüllər 
Zavodunda “Abşeron” yatağının 
dəniz əməliyyatlarının təməlqoyma 
mərasimində iştirak edib. Dövlətimizin 
başçısı mərasimdən sonra Azərbaycan 
Televiziyasına, İctimai Televiziyaya və 
Real Televiziyasına müsahibəsində de-

yib: “Biz mütləq öz torpaqlarımıza qayıdacağıq. Dağlıq Qarabağ 
əzəli Azərbaycan torpağıdır, tarixi Azərbaycan torpağıdır”. 

Müdafiə Nazirliyi Ermənistanın cəbhə xəttində 
və dövlət sərhədi istiqamətində vəziyyəti 
gərginləşdirməsi ilə bağlı bəyanat yayıb

�� Azərbaycan Ordusunun bir hərbi qulluqçusu şəhid olub.

Azərbaycan Respublikasının Müdafiə Nazir-
liyi Ermənistanın son zamanlar qoşunların təmas 
xəttində və dövlət sərhədi istiqamətində vəziyyəti 
gərginləşdirməsi ilə bağlı bəyanat yayıb.

Müdafiə Nazirliyinin bəyanatında bildiri-
lir ki, Ermənistan və Azərbaycan qoşunlarının 
təmas xəttində və Ermənistanla dövlət sərhədi 
istiqamətində vəziyyət düşmən tərəfindən 
məqsədyönlü şəkildə getdikcə daha da 
gərginləşdirilir. Son zamanlar Ermənistan silahlı 
qüvvələrinin bölmələri tərəfindən atəşkəs rejimi-
nin kobud şəkildə pozulması hallarının artması, 
təmas xəttinə yaxın yaşayış məntəqələrimizin, 
mülki əhalinin və infrastrukturun müntəzəm atəşə 

tutulması, daha iriçaplı silahlardan istifadə olun-
ması, mövqelərimizə qarşı keçirilən kəşfiyyat-
təxribat fəaliyyətləri, o cümlədən, pilotsuz 
uçuş aparatlarının (PUA) geniş tətbiqi cəbhədə 
vəziyyətin ciddi kəskinləşməsinə səbəb olub.

Bütün hallarda Azərbaycan Ordusunun qoşun 
növlərinin tətbiqi ilə düşmən təxribatlarının 
qarşısı alınıb və o, ağır itkilərə məruz qalıb. Belə 
ki, dünən gecə saatlarında Hava Hücumundan 
Müdafiə bölmələrimizin fəaliyyəti nəticəsində 
düşmənin daha bir taktiki PUA-sı məhv edilib.

Sentyabrın 21-də saat 09:20 radələrində 
Ermənistan–Azərbaycan dövlət sərhədinin 
Tovuz istiqamətində düşmənin növbəti təxribatı 
nəticəsində isə Azərbaycan Ordusunun müddətdən 
artıq həqiqi hərbi xidmət hərbi qulluqçusu, kiçik 
çavuş Məmmədov Elşən Əli oğlu şəhid olub.

Müdafiə Nazirliyinin rəhbərliyi şəhidin 
yaxınlarına dərin hüznlə başsağlığı verir və səbir 
diləyir!

Azərbaycan Respublikasının Müdafiə 
Nazirliyi bəyan edib ki, cəbhədə vəziyyətin 
gərginləşdirilməsinə görə bütün məsuliyyət 
Ermənistanın hərbi-siyasi rəhbərliyinin üzərinə 
düşür.

Ehtiyatda olan hərbi 
vəzifəlilər müxtəlif 

ixtisaslar üzrə təlim 
toplanışlarına çağırılırlar

�� “Hərbi vəzifə və hərbi 
xidmət haqqında” Azərbaycan 
Respublikasının Qanununa 
əsasən hərbi vəzifəlilər ehtiyatda 
olduqları dövrdə hərbi təlim, hərbi 
yoxlama və xüsusi toplanışlara 
çağırılırlar. 

Səfərbərlik və Hərbi Xidmətə Çağırış 
üzrə Dövlət Xidmətindən AZƏRTAC-a 
bildiriblər ki, Azərbaycan Respublikası 
Səfərbərlik və Hərbi Xidmətə Çağırış üzrə 
Dövlət Xidməti tərəfindən ehtiyatda olan 
hərbi vəzifəlilərin müxtəlif ixtisaslar üzrə 
təlim toplanışlarına çağırılması həyata 
keçirilir.

XİN: Qanlı təxribatın törədilməsi Ermənistan 
rəhbərliyinin əsl niyyətinin sülh yox, təcavüzün 
davam etdirilməsi olduğunun bariz nümayişidir
Azərbaycan Respublikası Xarici İşlər 

Nazirliyinin Mətbuat xidməti idarəsi Ermənistan 
silahlı qüvvələrinin Tovuz rayonu istiqamətində 
törətdiyi növbəti təxribata dair açıqlama yayıb.

Açıqlamada Ermənistan silahlı qüvvələrinin 
sentyabrın 21-də Ermənistan–Azərbaycan 
beynəlxalq sərhədinin Azərbaycanın Tovuz rayo-
nu istiqamətində növbəti təxribata əl atdığı bil-
dirilir. Qeyd edilir ki, düşmən qüvvələrinin atıcı 
odlu silahdan açdığı atəş nəticəsində Azərbaycan 
Ordusunun hərbi qulluqçusu Məmmədov Elşən 
Əli oğlu şəhid olub.

Açıqlamada deyilir ki, Ermənistan XİN-in 
bölgədə sülh və regional təhlükəsizliyin 

təminatından bəhs edən ən son açıqlaması və bu 
ölkənin Xarici İşlər nazirinin münaqişənin sülh 
yolu ilə həllinə çağırış edən bəyanatının ardın-
ca bu qanlı təxribatın törədilməsi Ermənistan 
rəhbərliyinin əsl niyyətinin sülh yox, təcavüzün 
davam etdirilməsi olduğunun bariz nümayişidir.

Düşmən qüvvələrinin Ermənistan–Azərbaycan 
sərhədində törətdiyi bu qanlı cinayətin bütün 
məsuliyyətini Ermənistanın hərbi-siyasi rəhbərliyi 
daşıyır.

Azərbaycanın beynəlxalq tanınmış 
sərhədlərini qoruyaraq, dövlətimizin suverenli-
yi və ərazi bütövlüyü uğrunda canından keçən 
şəhidimizə Allah rəhmət eləsin!

